
Reykjavík 28. nóvember 2003
Ályktun aðalfundar BSRB um breytingar á lögum um réttindi og skyldur
Aðalfundur BSRB mótmælir harðlega frumvarpi ríkisstjórnarinnar um breytingar á lögum um réttindi og skyldur starfsmanna ríkisins. Aðalfundurinn lítur svo á að allar breytingar á þessum lögum skuli gerðar í fullu samráði við heildarsamtök opinberra starfsmanna. Með þessu frumvarpi er hins vegar farið fram án alls samráðs og við slíkt verður ekki unað.
Þessar breytingar eru í litlu samræmi við nútímahugmyndir um samskipti vinnuveitenda við starfsmenn sína og síst til þess fallnar að bæta starfsumhverfi ríkisstarfsmanna. Þá má benda á að verði frumvarpið að lögum verður réttarstaða fjölmargra starfsstétta ólík eftir því hvort menn starfa hjá ríkinu eða öðrum opinberum aðilum.
Heildarsamtök ríkisstarfsmanna hafa öll lýst andstöðu við frumvarpið. Verði það að lögum verða reglur um áminningu og andmælarétt í 21. gr. starfsmannalaganna afnumdar en þær fela í sér grundvallaratriði um starfsöryggi ríkisstarfsmanna. Afnám þessa lagaákvæðis þýðir að áminning verður ekki undanfari uppsagnar úr starfi og um leið fellur andmælaréttur þeirra niður. Með því að fella ákvæði 21. gr. úr lögunum eru ríkisstarfsmenn settir undir geðþóttavald stjórnenda þeirra stofnana sem þeir starfa hjá og þegar við bætist að lágmarksréttindi stjórnsýslulaganna eiga ekki að gilda um uppsagnir er ljóst að ríkisvaldið er að fara inn á nýjar og afar vafasamar brautir í lagasetningu. 

En það er ekki bara innihald frumvarpsins sem heildarsamtök opinberra starfsmanna gera athugasemd við heldur einnig sú staðreynd að ekki var haft neitt samráð við samtökin við undirbúning þess.
Verði frumvarpið ekki dregið til baka setur fjármálaráðherra í uppnám allt samstarf ráðuneytisins við heildarsamtökin m.a. um endurskoðun á lögum um kjarasamninga opinberra starfsmanna sem nú stendur yfir.

BSRB mun beita sér af alefli gegn lagabreytingum þessum.

